Kijan Kévin é Alèks vin zanmi

Alèks é Kévin, sé dé bon zanmi ki an menm lisé-la, kon yo ka di, sé fès é kilòt, lafyèv é frison. Men sa pa té konsa an konmansman : chyen a yo pa té k’ay lachas ansanm menm menm menm !
Poukisa ? Pou manzè Klaris, on bèl ti gamin ki an lisé-la osi. Alèks té malad a Klaris, men i pa té ka nòz di-y anyen. Chakfwa i té ka vwè ti manmzèl-la ka pasé, kè a-y té k’ay touché pwent a ti zòtèy a-y é i té ka rètouné an lèstonmak a-y.
Kévin limenm a-y osi té enmé Klaris, men i pa té timid. Chakfwa Klaris té ka pasé, i toujou té ni on bèl ti pawòl dousinèz pou-y té souflé an zorèy a timoun a moun’a. Si a pa té : 
« Lè ou ka pasé, solèy ka disparèt pou kité plas pou dé bèl zyé a-w, ti doudou !»  
Sé  té :
 « Menmsi an chèché adan tout bèl jaden ki tini asi latè, an pé ké touvé on flè ki pi bèl ki-w, ti chéri ».
Alèks té ka tann tousa, i té ka di an kè a-y : 
« Pooo, misyé ni twòp bèl pawòl. Si an pa té timid, an té ké pwan kouraj an mwen a dé men, é an té ké ay palé ba Klaris ! Gèy la an ka pèd fil an mwen ! Awa, fò mwen fè on biten ; sinon adan 2 mwa, an ké ka réfléchi é an ké ka di : Si an pa té two lach, gadé jan an té ké ka maché men dan lamen épi Klaris an mwen, men konyéla sé épi misyé i yé ! Alèks, ba fès a-w twa tap pou-w pa brilé chans a-w ! » …/...

